Коми Республикаын ӧдйӧджык кусӧдны вӧрын ӧзйылӧмъяссӧ арталӧны  пӧжарнӧй — парашютистъяс да десантникъяс лыд содтӧм тшӧт весьтӧ 

Профессионалъяслысь лыдсӧ содтӧмыс отсалас кужӧмӧнджык да ӧдйӧджык  кусӧдавны вӧрын этша местаын ӧзйылӧмъяссӧ,   оз лэдз водзӧ мунны билы. Та дырйи этшаджык рӧскод лоӧ вӧчӧма вертолётӧн бокиса организацияясысь  уджалысьясӧс да меставывса йӧзӧс нуӧм-вайӧм вылӧ, кодъяслӧн отсӧгыс вӧр сотчигъясӧ абу ыджыд.  Та йылысь сёрниыс муніс ведомстволӧн кывкӧрталана сӧвещание вылын, кодӧс нуӧдіс Коми Республикаса Юралысьӧс вежысь Константин Ромаданов. Сӧвещание вылын вӧлысьяс  сёрнитісны сы йылысь, кыдзи колис пӧжарысь вӧр видзан кадыс да кыдзи пӧртсисны олӧмӧ  дінмуын вӧр овмӧс видзан удж серти  планъяс, а сідзжӧ кутшӧмӧсь  могъясыс 2014 воын. 

Кыдзи пасйис Вӧр комитетса юрнуӧдысьӧс вежысь  Руслан Ульянов, вӧрын гырысь ӧзйылӧмъяс кусӧдӧмлӧн шӧркодь доныс некымын пӧв ( 2013 воын -  6 пӧв)  ыджыдджык вӧрын ичӧт ӧзйылӧмъяс кусӧдӧмысь серти (25 гектарӧдз). «Такӧд йитӧдын, - шуис  Р.Ульянов, - зэв тӧдчана   найӧс ӧдйӧ кусӧдны, та вӧсна  ведомство вӧзйӧ содтыны  парашютист-пӧжарнӧй да десантник-пӧжарнӧй  лыдсӧ кыкысь унджык пӧв -  250 мортӧдз 2015 воӧдз. Тайӧ сетас позянлун видзтыны 10 во чӧжӧн сьӧмкудйысь миллиард джын». 

Вӧр комитетлӧн юӧртӧм серти  2013 воын  вӧрын ӧзйылӧмъяс вылӧ вӧлі видзӧма  230 миллион шайтысь унджык сьӧм. Та дырйи федеральнӧй сьӧмкудйысь тайӧ во вылас вӧлі сетӧма сӧмын  108 миллион шайт. Ӧні 127 миллионыс — кредиторскӧй уджйӧз, сы лыдын 80 миллионыс авиакомпанияяс водзын. Пока эз на во коляс сьӧмыс  федеральнӧй сьӧмкудйысь, уджйӧзсӧ мынтӧны  республиканскӧй сьӧмкуд тшӧт весьтӧ. 
